
Här Claude WISELER 

Chamberspresident 

LËTZEBUERG 

Lëtzebuerg, den 8. September 2026 

Här President, 

Esou ewéi den Artikel 80 vum Chambersreglement et virgesäit, bieden ech Iech, dës parlamentaresch 
Fro un den Här Minister fir den Ëffentlechen Déngscht weiderzeleeden: 

„Zu Clierf ass den 2. Mee 2025 ee Co-Working-Space ageweit ginn. Dës Raimlechkeete sollen de 

Beamten aus der Nordspëtzt d’Méiglechkeet ginn, hir Aarbecht am Teletravail méi no bei hirem 

Wunnuert z’erleedegen an domat ënner anerem Zäit bei den alldeegleche Pendelstrecken ze spueren. 

Och an der Nordstad ass 2023 e Co-Working-Space fir dësen Zweck opgemaach ginn.  

An deem Kader wollt ech dem Här Minister fir den Ëffentlechen Déngscht follgend Froe stellen: 

− Kann den Här Minister Informatiounen iwwer d’Notzung vum Co-Working-Space zu Clierf

ginn? Wéi vill Beamten hunn zanter der Ouverture insgesamt vun dëser Infrastruktur

profitéiert? Wéi vill Beamten notzen de Co-Working-Space zu Clierf am Duerchschnëtt pro

Dag? A wéi enge Wochen oder Zäitraim ass d’Notzung am héchsten an am intensiivsten?

− Wéi héich sinn d’Loyerskäschten, déi fir de Co-Working-Space zu Clierf ufalen? Wéi vill huet de

Staat bis elo an d’Schafe respektiv d’Ariichte vun dëser Infrastruktur zu Clierf investéiert?

− Kann den Här Minister och aktuell Informatiounen iwwer d’Notzung vum Co-Working-Space

an der Nordstad ginn? Wéi vill Beamten hunn zanter der Ouverture vun dëser Infrastruktur

dovu profitéiert? Wéi héich ass déi duerchschnëttlech deeglech Notzung? Wéi héich ass de

Loyer, deen de Ministère fir de Co-Working-Space an der Nordstad bezilt ? Wéi vill huet de

Ministère bis elo an d’Infrastruktur vum Co-Working-Space an der Nordstad investéiert?“

Mat déiwem Respekt, 

André BAULER 
Deputéierten 

